
ia berlompat dengen amat kaget, dan koetika prampoean toewa itoe mendapet liat siapa adanja jang berdiri didepan pintoe, dengen mendadak moekanja kaliatan djadi girang sekali. Sasoeda mendehem lebi doeloe, laloe ia berkata sembari menjengir :

„Sampe kesal rasanja saia menoenggoein di sini. Baba si djandji orang tida inget daratan.”

„Koerang adjar, goea sama sekali tida ada langgar djandji. Sekarang baroe poekoel brapa loe tentoe kaga taoe, sebab loe soeda kaenakan ngalamin djadi njonja besar tidoer di krosi gojang, bangsat ! Kaloe begitoe itoe krosi. . . . . . . . . ..”

„Ssst, djangan riboet-riboet,” kata Emot sembari gojang-gojangken tangannja. „Lebi baek mari kita ngomong di loear.”

Sambil bitjara begitoe, prampoean toewa itoe laloe toentoen tangannja itoe lelaki, kamoedian laloe ia berkata lagi :

„Sekarang samoea soeda sediah; si nona boto lagi sedeng poeles boeat baba poenja kaenakan, dari itoe misti tambain lebian boeat saia, jang dari tadi tida brentinja dirongrong.”

„Hai mata doeitan amat, loe Emot! Goea sama sekali belon liat barangnja, dateng-dateng loe soeda maoe bitjarain perkara doeit sadja.”

„Boekan begitoe. Samoea misti dengen patoet. Baba sekarang tinggal trima sediahnja sadja; saia jang soengsang-soembel tadi, dirongrong tida bren-

